
   Анăçрисем айкашни

   Петĕр Ялгир | Шӳтлĕ сăвă

   «Вăрçăсен усси пурах», —

Шурă çурт янтăрашать.

Вăл унта-кунта пушар

Кăлармашкăн тăрăшать.



«Вĕлерсен кахалсене,

Пулĕ, теç, тĕнче ĕçчен».

Тĕп тусан салху çынна,

Иксĕлет иккен кичем.



Чиперех маррисене

Ĕнтмелле вутра-хĕмре.

Пулать-мĕн çапла пур йыш

Хĕрлĕ мăкăнь пек хитре.



«Татăлсан ĕмĕрĕсем

Çĕр çинчи пур ухмахсен,

Пулĕç, теççĕ, ăслăрах

Пур çынсем те çут тĕнчен».



«Йышăнсан çăва-масар

Аптрашки чирлисене,

Пулĕ, теççĕ, Çут тĕнче

Ырă-сывă кулленех».



«Çавăрсан тăшмансене

Хамăр май, тăнăç пулать.

Пĕтĕ, теççĕ, пур усал.

Тухĕ ырă çеç çула».



Философи кунашкал

Алхасни кӳрет тип шар.

Мирлĕ-мирлĕ ĕç кăна

Пире кӳрĕ пархатар!

  